
�ПАЦЕШКІ

* * *
Пайшоў коцік у лясок,
Знайшоў коцік паясок,
Чым люлечку прычапіць
Ды Яначку палажыць.
Янка будзе моцна спаць,
Коцік Янку калыхаць.



6



7

* * *
Божая кароўка,
Чорная галоўка,
Паляці на неба,
Прынясі нам хлеба –
Чорнага і белага,
Толькі не гарэлага.

* * *
Ладачкі, ладулі,
Дзе былі? – У бабулі.
– Што елі там? – 
Блінцы,
Мы такія малайцы!
Блінцы смачныя,
Бабуля добрая.

Папілі, паелі, шу-у-у…
Дадому паляцелі –
На галоўку селі,
Ладачкі заспявалі,
Расказваць сталі,
Дзе пабывалі.

* * *
Ладачкі, ладкі,
Пякла бабуля аладкі,
Масліцам палівала,
Дзетачкам давала.
Два Мані, два Тані,
Два Янку, два Макарку.
Добрыя аладкі
Ў нашай бабкі.

* * * 
Зайчык-пабягайчык
Па полі скакаў,
У агарод зайшоў,
Морквачку знайшоў.
Сядзіць, грызе,
Ой, нехта ідзе!

* * * 
Сарока-белабока
Кашку варыла,
Дзетак карміла.
Гэтаму дала,
Гэтаму дала,
Гэтаму дала,
Гэтаму дала,
А гэтаму не дала.
Ты вады не насіў,
Дровы не сек,
Кашы не варыў.
Табе няма нічога.

* * * 
Слімак, слімачок,
Ты мой сябручок,
Пакажы рожкі!
Дам табе аладку,
Ватрушку, шакаладку
І пірага трошкі – 
Высунь рожкі!

* * * 
Стук, грук па вуліцы:
Хама едзе на курыцы.
Цімафей на котцы
Па крывой дарожцы.
– Куды, Хама, едзеш?
Куды паганяеш?

– Еду сена касіць.
– Навошта табе сена?
– Каровак карміць.
– Нашто табе каровы?
– Малако даіць.
– А навошта малако?
– Дзетачак малых карміць.

* * * 
Ой, з-за лесу, ой, з-за гор
Едзе-едзе дзед Ягор:
Сам на кані,
Жонка на кароўцы,
Дзеці на цялятках,
Унукі на казлянятках.
З’ехалі з гор,
Развялі касцёр.
Ядуць кашку,
Слухаюць казку.

* * * 
Воўк, воўк, ваўчок,
Воўк – шэранькі бачок.
Нашу дзетку не будзі,
Сон салодкі не крадзі.
Бярозка качаецца,
Ноч цёмная канчаецца.
Баю-бай, баю-бай,
Ты хутчэй бяжы-збягай.
Ты хутчэй бяжы-збягай.
Нашу дзетку не лякай.




